
Гэта свята са слязамі на вачах
Беларусь памятае і 1941-шы, і 1945-ты

9 траўня Беларусь ад-
значыла 78-я ўгодкі Перамогі
ў Вялікай Айчыннай вайне.
Святочныя мерапрыемствы
прайшлі ў сталіцы, абласных і
раённых цэнтрах, у аграмяс-
тэчках і вёсках.

Беларусы адзначылі Перамогу ў вайне, якая
забрала кожнага трэцяга. Беларусы адзначылі Перамогу
з надзеяй, што тыя хмары, якія сабраліся вакол нашых
межаў не выбухнуць новым няшчасцем. Беларусы
адзначылі Перамогу з рашучасцю, калі спатрэбіцца, быць
годнымі дзядоў і прадзедаў.

Менск. Плошча Перамогі
Горад Ліда

https://lidanews.by/news/life/29164news.html

pawet.net

Адміністрацыя Лідскага раёна і творчыя працаўнікі
Ганчарскага Дома культуры павіншавалі ветэрана Вя-
лікай Айчыннай вайны Смаляка М.М. з вялікім святам - з
Днём Перамогі! Міхась Міхайлавіч 1924 года нараджэння,
ён родам з Наваградскага раёна, пражывае ў в. Сялец
Лідскага раёна. Танкіст, прайшоў усю вайну і вярнуўся
пераможцам дахаты! Ганарымся! Памятаем подзвіг!

Лідчына памятае
З нагоды 9 траўня на Лідчыне прайшоў цэлы шэраг мерапрыемстваў

5 траўня супрацоўнікі бібліобуса Лідскай раённай
бібліятэкі імя Янкі Купалы далучыліся да абласной акцыі
"Франтавы лекторый". Адправіўшыся ў вёску Дакудава,
бібліятэкары арганізавалі пляцоўку "Пераможны травень:
жывём і памятаем". Чытачы бібліобуса мелі магчымасць
пазнаёміцца з мастацкай і галіновай літаратурай ваеннай
тэматыкі, а ўпадабаныя выданні ўзяць для хатняга чытан-
ня. Бібліятэкар прадставіла агляд тэматычнай выставы
"Час і памяць". У канцы маршруту супрацоўнікі бібліятэкі
ўсклалі кветкі да абеліска ў памяць пра загінулых землякоў
у в. Дакудава.

4 траўня ў філіяле "Лідская гарадская бібліятэка №
1" ладзіліся гучныя чытанні "Палымяныя радкі вайны",
прысвечаныя 78-й гадавіне Перамогі ў Вялікай Айчыннай
вайне і накіраваныя на ўмацаванне маральна-патрыятыч-
ных пачуццяў дашкольнікаў ДУА "Яслі-сад № 7 г. Ліды".

Хлопчыкі і дзяўчынкі слухалі вершы аб ваенных
падзеях, удзельнічалі ў гульні-віктарыне, праглядзелі прэ-
зентацыю "Ніхто не забыты, і нішто не забыта", а таксама
пазнаёміліся з творамі для дзяцей "Забытая проза аб
вайне", якія ёсць у фондзе бібліятэкі.

Памяць аб загінуўшых воінах, працаўніках тылу і
мірных жыхарах увекавечана ў шматлікіх мемарыялах на
тэрыторыі нашай краіны. Пра многія з гэтых помнікаў
вялася гаворка з чытачамі філіяла "Лідская гарадскя біб-
ліятэка № 3", дзе ладзілася інфармацыйнае дасье
"Памаўчым ля гісторыі, бронзаю стаўшай". Падчас суст-
рэчы дзеці даведаліся пра помнікі, подзвігі дарослых і
дзяцей, пра доўгі шлях савецкага народа да Перамогі.

5 траўня ў філіяле "Лідская гарадская бібліятэка №
4" прайшоў вечар франтавой славы і памяці "Павек нам
гэтай даты не забыцца", у якім прынялі ўдзел атрымальнікі
паслуг аддзялення сацыяльнай рэабілітацыі, абілітацыі
інвалідаў ГУ "ЛРТЦСАН" і навучэнцы 5 класа ДУА "Ся-
рэдняя школа № 11 г. Ліды". Для іх выступалі людзі, якія
нарадзіліся ў гады вайны: Удовік Н.А., Крэсла С.С.,
Баруцкая Л.Г. Яны падзяліліся сваімі ўспамінамі пра
страшныя дні вайны, пра ўнёсак жанчын і дзяцей у справу
Вялікай Перамогі. Гучалі песні ваенных гадоў, вершы,
танцавальныя нумары, былі прапанаваны відэафраг-
менты пра бітвы ў Вялікай Айчыннай вайне.

Вось ужо 78 гадоў аддзяляюць нас ад канца Вялікай
Айчыннай вайны. Аднак тыя падзеі і жахлівыя злачынствы
нямецка-фашысцкіх захопнікаў не сыходзяць з памяці. У
пярэдадзень Дня Перамогі філіял "Інтэграваная бібліятэка
аграмястэчка Бердаўка" арганізаваў гадзіну памяці "Імя
тваё невядома, подзвіг твой - несмяротны". У мерапрыем-
стве прынялі ўдзел дзеці 2-3 класаў. Дзеці пачулі аповяд
пра тое, як у 4 гадзіны раніцы 22 чэрвеня 1941 года фа-
шысцкая Германія вераломна напала на нашу краіну, як
ваявалі нашы абаронцы. Дзеці даведаліся пра жахі ваен-
нага дзяцінства і пра гераізм сваіх аднагодкаў.

Эстафета памяці "Горкая памяць вайны" адбылася
ў філіяле "Інтэграваная бібліятэка агр. Дворышча". Пры-
сутным распавялі пра лёс насельніцтва Дварышчанскага
краю ў гады Вялікай Айчыннай вайны. Старшыня Рады
ветэранаў Кудла В.І. выступіў з ініцыятывай увекавечыць
памяць пра ветэранаў, загінулых у гады вайны, стварыўшы
мемарыяльную дошку са спісам прозвішчаў. Ветэраны
працы прапанавалі дапамогу ў зборы матэрыялаў успа-
мінаў пра ўдзельнікаў ваенных падзей.

Урок-успамін "Дарогамі вайны, міру і дабра" пра-
йшоў у філіяле "Дзітвянская сельская бібліятэка". Біблі-
ятэкар прапанаваў школьнікам паразважаць пра значэнне
"Дня Перамогі" ў жыцці кожнага з нас, у жыцці нашай
краіны і ўсёй планеты. Увазе дзяцей была прадстаўлена
выстава, на якой яны змаглі выбраць і ўзяць пачытаць
упадабаную кнігу пра вайну, як даніну памяці герояў Вя-
лікай Айчыннай вайны.

ТК “Культура Лідчыны”.

Беларусь страціла
патрыёта

Пайшоў у нябесную Беларусь актывіст беларус-
кага нацыянальнага руху на Лідчыне Іосіф Бойса.

Бойса Іосіф Браніслававіч нарадзіўся 3 верасня
1955 года ў в. Лукашына Іўеўскага раёна. Пасля школы
скончыў юрфак БДУ. Працаваў адвакатам, суддзёй, быў
старшынёй суда Лідскага раёна. Яшчэ будучы на працы
выказваў свае нацыянальныя погляды.

Пасля выхаду на пенсію актыўна ўключыўся ў дзей-
насць беларускіх нацыянальных арганізацый і перш за
ўсё ў дзейнасць Таварыства беларускай мовы імя Фран-
цішка Скарыны. Іосіф Бойса практычна штомесячна на
працягу многіх гадоў пералічваў ахвяраванні на рахунак
ТБМ.

На працягу многіх гадоў Іосіф Бойса распаўсюдж-
ваў па Лідскім і Іўеўскім раёнах 100-150 асобнікаў газеты
“Наша слова”, а ў 2020 і 2021 гг. да канца снежня 2021 года
распаўсюджваў 200 асобнікаў.

Выступаў ініцыятарам і фундатарам многіх пра-
ектаў. Устанавіў памятны камень каля Іўеўскага касцёла.
Выступіў ініцыятарам устанаўлення каменя да 100-годдзя
БНР на Лідчыне. Быў кліч устанавіць камяні да 100-годдзя
БНР у кожным раёне Беларусі. Атрымалася толькі на Лід-
чыне, і ў асноўным дзякуючы Іосіфу Бойсу.

Развітанне - 10 траўня па вул. Савецкая, 23А.
Светлая памяць патрыёту Беларусі.

яго. Арганізацыйную і навуковую дзейнасць спалучаў з
выкладчыцкай у Белдзяржуніверсітэце. Напачатку 1925
года быў камандзіраваны ў Навукова-даследчы інстытут
мовы і літаратуры пры Ленінградскім універсітэце, дзе
да ліпеня 1925 года займаўся беларускай мовай пад
кіраўніцтвам акадэміка Яўхіма Карскага. У 1928 годзе
Сцяпан Некрашэвіч быў зацверджаны акадэмікам і віцэ-
прэзідэнтам АН БССР, адначасова з'яўляўся дырэктарам
акадэмічнага Інстытута беларускай мовы, а потым стаў
старшынёй Галоўнавукі пры Наркаме асветы БССР…

21 ліпеня 1930 года вучонага-беларуса арыштавалі
і выслалі ў горад Сарапул Удмурцкай АССР. У канцы 1937
года ён быў арыштаваны паўторна. Яго прывезлі ў Менск
і 20 снежня расстралялі.

Асноўны кірунак навуковай дзейнасці Сцяпана
Некрашэвіча - гэта лексікаграфічны. Як старшыня наву-
кова-тэрміналагічнай камісіі, ён непасрэдна ўдзельнічаў
у апрацоўцы беларускай навуковай тэрміналогіі па
розных галінах ведаў. У лютым 1925 года Інбелкульт пры-
няў рашэнне ўкласці слоўнік жывой беларускай мовы.
Была створана спецыяльная камісія, якую ўзначаліў Сця-
пан Некрашэвіч. У хуткім часе ён вызначыў і навукова
абгрунтаваў тып слоўніка як тлумачальны, крыніцы
лексічнага матэрыялу, метады збірання і структуру слоў-
нікавых артыкулаў. Слоўнік павінен быў абнародаваць з
навуковымі каментарыямі лексічныя багацці беларускай
мовы з усёй этнаграфічнай тэрыторыі Беларусі ад пачатку
XIX стагоддзя да апошняга часу. 20 лістапада 1929 года
быў зацверджаны канчатковы праект слоўніка, і камісія
прыступіла да непасрэднай распрацоўкі слоўнікавых
артыкулаў, аднак, у сувязі з арыштам Сцяпана Некрашэ-
віча і іншых выканаўцаў, работа над слоўнікам жывой
беларускай мовы спынілася. Багатая картатэка і апраца-
ваныя слоўнікавыя артыкулы загінулі ў гады Другой су-
светнай вайны.

Улічваючы вялікую патрэбу ў лексікаграфічных
даведніках практычнага тыпу, Сцяпан Некрашэвіч і Мікола
Байкоў па даручэнні Інбелкульта ўзяліся за падрыхтоўку
перакладных слоўнікаў. У 1925 годзе яны выдалі "Беларус-
ка-расейскі слоўнік", у 1928 - "Расейска-беларускі
слоўнік". Працы адыгралі вялікую ролю ў фарміраванні
беларускай літаратурнай мовы.

Сцяпан Некрашэвіч шмат займаўся і правапісам.
У 1920 годзе ў друку з'явіўся яго артыкул "Справачнік
спрэчных дзеяслоўных форм". На Акадэмічнай канфе-
рэнцыі па рэформе беларускага правапісу і азбукі (1926)
вучоны выступіў са спецыяльным дакладам. Паколькі
прынятыя канферэнцыяй пастановы не былі прыведзены
ў жыццё, 1 кастрычніка 1927 года была створана новая
правапісная камісія начале са Сцяпанам Некрашэвічам.
Праз два гады яна прыняла Праект беларускага правапісу,
які быў разасланы для абмеркавання. У 1933 годзе пера-
працаваны Праект быў перавыдадзены і на яго аснове
СНК БССР прыняў вядомую пастанову "Аб зменах і спра-

Юбілей аднаго з укладальнікаў нормаў
сучаснай беларускай мовы

8 траўня споўнилася 140 гадоў з дня нараджэння
беларускага навукоўца і грамадскага дзеяча, ініцыятара
стварэння і першага старшыні Інстытута беларускай
культуры (цяпер - Нацыянальная Акадэмія Навук Рэспуб-
лікі Беларусь), акадэміка, ахвяры сталінскіх рэпрэсій
Сцяпана Некрашэвіча (1883-1937). Разам з Яўхімам Кар-
скім і Іосіфам Воўк-Левановічам Сцяпан Некрашэвіч
уваходзіць у лік заснавальнікаў сучаснай беларускай
мовы.

Мовазнавец нарадзіўся 8 траўня 1883 года ў вёсцы
Данілаўка Светлагорскага раёна Гомельскай вобласці.
Пасля заканчэння Панявежскай настаўніцкай семінарыі
(1908) настаўнічаў. Скончыў Віленскі настаўніцкі інстытут
(1913). З 1918 года загадваў беларускай секцыяй пры
губернскім аддзеле народнай асветы Адэсы, вёў арга-
нізацыйную і культурна-масавую работу сярод дэмабі-
лізаваных беларусаў-салдат і беларусаў-бежанцаў.
Дзякуючы яго намаганню да пачатку 1918 навучальнага
года ў Адэсе было адкрыта 30 пачатковых беларускіх школ
і беларуская гімназія. З 1920 года Сцяпан Некрашэвіч
працаваў ў Менску ў апараце Наркамасветы БССР, займаў
розныя кіраўнічыя пасады. Ён прымаў актыўны ўдзел у
арганізацыі Інбелкульта і ў 1922 - 1925 гадах узначальваў

шчэннях беларускага правапісу", якая ўпершыню афі-
цыйна ўзаконіла пэўныя правапісныя і граматычныя
нормы беларускай літаратурнай мовы.

Аб'ектам навуковых зацікаўленняў Сцяпана Некра-
шэвіча была і беларуская дыялекталогія. Так, разам з Пят-
ром Бузуком ён склаў "Праграму для збірання асаблівас-
цей беларускіх гаворак і гаворак, пераходных да суседніх
моваў" (1927). У ёй налічвалася 157 пытанняў па фанеты-
цы, марфалогіі, сінтаксісе і націску, даваліся каштоўныя
метадычныя парады. Праграмныя распрацоўкі Сцяпана
Некрашэвіча ў галіне лексікаграфіі заклалі тэарэтычныя
асновы і прынцыпы стварэння дыялектных слоўнікаў
беларускай мовы. Сцяпан Некрашэвіч даследаваў і гісто-
рыю беларускай мовы. У працы "Мова кнігі Касьяна
Рымляніна Ераміты "О уставах манастырскіх" (1928) ён
упершыню прааналізаваў гэты рукапісны помнік з графіч-
нага, фанетычнага і граматычнага бакоў. Доўга працаваў
Некрашэвіч і над другой сваёй працай па гісторыі бела-
рускай мовы - "Васіль Цяпінскі. Яго прадмова, пераклад
Евангелія на беларускую мову і мова перакладу", якая,
аднак, не была надрукавана. Сцяпан Некрашэвіч уважліва
сачыў за навуковымі працамі па беларускім мовазнаў-
стве, часта выступаў у друку з грунтоўнымі рэцэнзіямі
на іх. Актуальныя пытанні развіцця беларускай мовы і
культуры ён узнімаў у сваіх выступленнях на розных сесіях
і з'ездах.

Паволе СМІ.

З любоўю да роднай
літаратуры

 9 траўня доктару
філалагічных навук, пра-
фесару, акадэміку, літара-
туразнаўцу і паэту Васі-
лю Івашыну (1913-2009)
споўнілася 110 гадоў з дня
нараджэння.

Васіль Івашын
нарадзіўся 9 траўня 1913
года ў вёсцы Ляхавічы
Дзяржынскага раёна ў
сялянскай сям'і. У 1933
годзе скончыў Менскі
транспартна-эканамічны
тэхнікум, год працаваў
тэхнікам эканамістам Бел-
кааппрамсавета. Захапленне мастацкай літаратурай
выявілася ў яго яшчэ ў дзяцінстве, і гэта паўплывала на
выбар жыццёвага шляху. З 1934 да 1938 года Васіль Івашын
вучыўся ў Менскім педагагічным інстытуце, пасля закан-
чэння якога працаваў выкладчыкам роднай мовы і літара-
туры ў Віцебскім педагагічным вучылішчы. Пісаць вер-
шы Васіль Івашын пачаў яшчэ ў школьныя гады і ўпер-
шыню пазнаёміў з імі празаіка Лукаша Калюгу - свайго
земляка і далёкага родзіча, з якім разам вучыўся ў Стань-
каўскай сямігодцы. Аднак непаэтычныя і суровыя гады
сталінскага тэрору і страху, калі былі рэпрэсаваны сотні
беларускіх пісьменнікаў, не спрыялі творчаму ўзлёту
маладых талентаў. Балюча было паранена сэрца шчырага
і адкрытага беларуса арыштам у 1937 годзе яго бацькі, які
так і не вярнуўся на родны парог. I ўсё ж хлопец імкнуўся
заставацца самім сабой - чалавекам вельмі натхнёным і
эмацыйным. Калі пачалася Другая сусветная вайна, мала-
ды педагог быў прызваны ў войска,  прайшоў з баямі
шматлікія франтавыя дарогі і вярнуўся на Радзіму пасля
Перамогі ў 1945 годзе. Пачаў працаваць выкладчыкам у
Рэспубліканскай партыйнай школе, адначасова тры гады
вучыўся ў аспірантуры пры Інстытуце літаратуры імя
Янкі Купалы Акадэміі Навук Беларусі. Пасля яе закан-
чэння Васіль Івашын працаваў у гэтым інстытуце спачат-
ку старшым навуковым супрацоўнікам, а потым загад-
чыкам сектара. Падчас працы ў Акадэміі Навук Беларусі
Васіль Івашын напісаў буйныя манаграфіі, якія зрабілі
значны ўнёсак у развіццё беларускага літаратура-
знаўства...

Аднак нарыс пра жыццёвы і творчы шлях Васіля
Уладзіміравіча быў бы няпоўным, калі б засталася
незаўважанай яго праца непасрэдна на ніве паэзіі. Дзве
яго вершаваныя кнігі "Слова" (1995) і "Покліч памяці"
(1998) засведчылі, што ён, як паэт, таксама меў выразнае
індывідуальнае аблічча і сваю творчую манеру.

Паводле СМІ.

Таварыства Вольных Літаратараў (ТВЛ) было
заснавана 8 траўня 1993 года на ўстаноўчым сходзе ў
Наваполацку. Галоўным арганізатарам устаноўчага
мерапрыемства выступіў Алесь Аркуш. Падзея рыхта-
валася некалькі месяцаў. Побач з Аркушам асноўнымі
ініцыятарамі стварэння літаратурнай суполкі з'яўляліся
Юры Гумянюк,  Ігар Сідарук і Вінцэсь Мудроў,  якія і
ўтварылі арганізацыйны камітэт.

8 траўня 1993 г. Устаноўчы сход ТВЛ

Зацятым прыхільнікам стварэння ТВЛ быў Юры
Гумянюк, які ў сваіх лістах да Алеся Аркуша (надрука-
ваныя ў альманаху "Асоба і час" № 7, 2016) горача аб-
мяркоўваў, як ствараць суполку, каго запрашаць, як пла-
наваць сваю дзейнасць. Менавіта Юры Гумянюк запрасіў
у сябры ТВЛ Юрася Пацюпу, Сержа Мінскевіча, Алеся
Туровіча, Міколу Касцюкевіча. Устаноўчы сход ТВЛ
праходзіў у памяшканні Наваполацкага цэнтра культуры.
У ім удзельнічала 15 літаратараў з розных куткоў Белару-
сі - з Гародні, Менска, Віцебска, Паставаў, Кобрына. А
таксама прысутнічаў шэраг журналістаў і культурных

дзеячаў Полаччыны. Адбылася дыскусія, у выніку якой
было вырашана стварыць літаратурную суполку, засна-
ваць свой часопіс і нават літаратурную прэмію. Галоўным
каардынатарам ТВЛ быў абраны Алесь Аркуш. А так-
сама была прынята "Заява Таварыства Вольных Літара-
тараў", у якой сярод іншага адзначалася: "Камуністычная
дэспатыя на Беларусі злікві-давана, а ў літаратурным
жыцці Рэспублікі нічога не змянілася. Прыйшоў час на
практыцы ажыццяўляць змены".

У адрозненне ад іншых літаратурных суполак, якія
паўставалі ў той час, Таварыства Вольных Літаратараў
было сапраўднай літаратурнай арганізацый - з афіцыйнай
рэгістрацыяй, з уласным часопісам "Калосьсе", літа-
ратурнай прэміяй "Гліняны Вялес", з пячаткай і нават
рахункам у банку. Праўда, зарэгістраваным удалося
праіснаваць зусім непрацяглы час. Ужо на наступны год
Таварыства здолела правесці міжнародную літаратурную
канферэнцыю, на якую былі запрошаны госці з Украіны
і Расеі. Сярод украінскіх гасцей, напрыклад, быў малады
паэт з Харкава Сяргей Жадан, які затым стане славутым
празаікам. А першыя ўгодкі заснавання ТВЛ былі адзна-
чаны мастацкай выставай "Тэвээлаўская рэтраспектыва"
ў полацкай галерэі "Рысы", на адкрыцці якой была нала-
джана літаратурна-музычная імпрэза з удзелам Лявона
Вольскага, Касі Камоцкай, Алеся Кузьміна і інш.

Усяго ТВЛ правяло чатыры міжнародныя літара-
турныя канферэнцыі. Але найбольшага поспеху сябры
ТВЛ дасягнулі ў выдавецкай справе. У 1989 годзе Алесь
Аркуш і Вінцэсь Мудроў заснавалі андэграўдны літара-
турны альманах "Ксэракс Беларускі" і пачалі яго выда-
ваць, стварыўшы выдавецкую ініцыятыву "Полацкае
ляда".  У 1991 годзе яны выдалі ў Полацкай друкарні
першую кнігу - зборнік вершай Алеся Аркуша і Паўла

Таварыства Вольных Літаратараў:
30 гадоў андэграўнду

Бурдыкі "Тайніца". І такім чынам распачалі кнігавыданне
на Полаччыне. Іх вопыт і быў скарыстаны для выдавецкіх
праектаў ТВЛ. Найбольш вядомымі сталі тэвээлаўскія
кніжныя серыі "Паэзія новай генерацыі" і "Бібліятэчка
часопіса "Калосьсе". Усяго было выдадзена больш 30 кніг,
11 нумароў часопіса "Калосьсе" і 6 нумароў альманаха
"Ксэракс Беларускі".

Паэтычныя зборнікі серыі "Паэзія новай генерацыі"

З 1993 года прысуджаецца першая незалежная
беларуская літаратурная прэмія "Гліняны Вялес". Сярод
яе лаўрэатаў - Алесь Разанаў, Уладзімір Арлоў, Уладзімір
Някляеў, Алег Мінкін, Міхась Скобла, Альгерд Бахарэвіч,
Ігар Бабкоў, Андрэй Феларэнка, Міхал Андрасюк і інш.
У другай палове 90-х, пасля абрання прэзідэнтам
Аляксандра Лукашэнкі, у Беларусі пачаўся наступ на
незалежны грамадскі сектар. ТВЛ пазбавілі рэгістрацыі,
новыя правілы рэгістрацыі грамадскіх арганізацый
Таварыства ўжо не здолела пераадолець, і дзейнасць
суполкі перайшла цалкам у андэграўнд.

Полацак. 2003 г. На 10-годдзе ТВЛ

1995 г. Полацак. Літаратурная канферэнцыя ТВЛ

1994 год. Полацкая галерэя "Рыса". Выстава-
імпрэза "Тэвээлаўская рэтраспектыва". Спявае

Алесь Кузьмін ("Мясцовы час")

Да пачатку ХХІ стагоддзя яшчэ адбываліся імп-
рэзы, выходзілі кнігі. Але дзейнасць суполкі паслядоўна
затухала. Дасёння ладзяцца толькі асобныя праекты,
перадусім па-ранейшаму прысуджаецца літаратурная
прэмія "Гліняны Вялес".

Алесь Аркуш.




